
MINUTI

Il-Minuti tal-Laqgħa Nru 76, li saret fit-22 ta’ Ottubru 2025, ġew ikkonfermati

IĊ-CHAIRPERSON (Onor. Darren Carabott): Il-wara nofsinhar it-tajjeb. Nilqagħkom għal din il-laqgħa tal-Kumitat u ngħaddu mal-ewwel għall-korrispondenza. 

KORRISPONDENZA

IĊ-CHAIRPERSON: Dan il-Kumitat kien irċieva korrispondenza mill-Ministeru għal Għawdex u l-Ippjanar b’informazzjoni li konna tlabna waqt li kien qed jixhed il-Ministru Clint Camilleri quddiemna. Din l-informazzjoni waslet u fil-laqgħa preċedenti konna qbilna li nitolbu lill-Ministeru jekk l-informazzjoni mibgħuta tistax tiġi ppubblikata. U r-risposta li rċevejna mill-Ministeru tgħid hekk:

“Il-parir li għandna min-naħa tal-kumpanija Gozo Channel hija li tali informazzjoni hija kummerċjalment sensittiva, għaldaqstant inħalli f’idejn il-Kumitat sabiex jiddeċiedi huwa jekk għandux jippubblika din l-informazzjoni jew le.”.

Peress li kienu saru tliet talbiet differenti – in-nefqa ta’ kull turist, kemm-il vjaġġ sar mill-MV Nicolaos ikkomparat mal-oħrajn, u l-ammont ta’ fuel f’litri u fi flus – naħseb li għandna mmorru lura u nitolbuhom jindikawlna liema mit-tliet risposti qed iqisu li huma kummerċjalment sensittivi.  Jien qed nifhem li l-informazzjoni dwar l-ammont ta’ litri u flus li forsi hija kummerċjalment sensittiva, imma l-aħjar hu li mmorru lura u nitolbu lilhom jindikawlna liema parti mill-korrispondenza hija kummerċjalment sensittiva. L-informazzjoni xorta tifforma parti mir-records tal-investigazzjoni, però l-pubblikazzjoni tiddependi fuq ir-risposta li se ningħataw. Hawn qbil? 

ONOR. ALEX MUSCAT: Naqblu.

IĊ-CHAIRPERSON: Kellna korrispondenza oħra mibgħuta mill-Onor. Alex Muscat lill-Awditur Ġenerali, fir-rigward ta’ talba għal investigazzjoni li saret minn Membri tal-Oppożizzjoni, però dik se tiġi diskussa ġaladarba jkun hawn preżenti l-Awditur Ġenerali, minħabba li kemm l-Awditur Ġenerali, kif ukoll id-Deputat Awditur Ġenerali jinsabu msefrin.

ONOR. ALEX MUSCAT: Mr Chairman, kemm nippreċiża li jien, għan-nom tal-Membri tan-naħa tal-Gvern fuq dan il-Kumitat, għamilt talba sabiex ġaladarba l-Uffiċċju Nazzjonali tal-Verifika (NAO) se jagħmlu audit fuq Identità Malta, jikkunsidraw li jinkludu fir-riċerka t-tliet punti li ssuġġerejna aħna.

IĊ-CHAIRPERSON: Il-korrispondenza ntbagħtet wara l-ħruġ tat-terms of reference. Ladarba jkun hawn l-Awditur Ġenerali tkun tista’ tiġi diskussa. 

Infakkar ukoll li fis-27 ta’ Ottubru ngħata ruling mill-Ispeaker, wara li l-Kumitat kien talab informazzjoni mingħand il-Malta Film Commission (MFC), li fih ġie deċiż li l-Public Accounts Committee (PAC) għandu l-jedd li jerġa’ jibgħat għas-Sur Johann Grech biex jagħti iktar dettalji dwar l-informazzjoni mitluba. Din hija d-direzzjoni li qiegħda tagħti s-Sedja, fid-dawl ukoll ta’ dak li jgħid Eskine May. Għaldaqstant biex insegwu r-ruling tal-Ispeaker, il-Kumitat għandu jagħmel talba sabiex is-Sur Johann Grech jiġi u jagħti l-ispjegazzjoni flimkien mad-dokumentazzjoni li kien talab dan il-Kumitat.

IĊ-CHAIRPERSON:  L-Onor. Muscat.

ONOR. ALEX MUSCAT: Is-Sedja, fir-ruling tagħha, kif dejjem tagħmel, daħlet fid-dettall tal-każ, u għamlet riferenza kemm għax-xhieda li kien ta s-Sur Johann Grech, kif ukoll għax-xhieda ta’ persuni oħra marbuta mal-mistoqsijiet li konna għamilna. Is-Sedja għamlet riferenza wkoll għal informazzjoni li għaddiet lil dan il-Kumitat, fejn ġie nnutat li kien hemm il-kollaborazzjoni min-naħa tal-MFC biex din l-informazzjoni tingħata, kif ukoll l-informazzjoni sussegwenti li kienet għaddiet. Is-Sedja mbagħad qalet li huwa sta għall-Kumitat biex jara jekk għandux jibgħat mill-ġdid għas-Sur Johann Grech – l-Ispeaker qiegħed jirriferi għalih, imma fil-verità tista’ tkun kwalunkwe persuna oħra – biex jitkellem fuq il-mistoqsija tagħna. Ir-ruling iħalli l-onus fuq il-Kumitat u jgħid li jekk aħna jidhrilna, għandna nerġgħu nibagħtu għalih. Ma rridx intawwal fuq dan is-suġġett, imma rrid ngħid li aħna nħossu li s-suġġett ġie eżawrit, ġew il-mistiedna kollha li tlabna biex jiġu, u taw ix-xhieda tagħhom, u nqisu li kien hemm kollaborazzjoni sħiħa minn kulħadd, inkluż informazzjoni sussegwenti li aħna tlabna biex tintbagħat. Jiġifieri daparti tagħna ma narawx il-ħtieġa li nerġgħu niftħu s-suġġett mill-ġdid, anke wara li konna qbilna li dak is-suġġett u dik il-materja kien każ magħluq. 

IĊ-CHAIRPERSON: Grazzi, Onor. Muscat. Ħalli nibda minn dak li semmejt fl-aħħar tal-ispjega tiegħek. Inti għedt li l-każ kien magħluq, però l-Kumitat kien qabel li l-każ kien magħluq pendenti li tinġieb l-informazzjoni mitluba mill-Kumitat. M’iniex se noqgħod nirrepeti ruħi u naqra t-transcript, għax fl-aħħar seduta dan is-suġġett ġie diskuss b’mod ampju, però ngħid li fil-25 ta’ Frar 2025, il-Kumitat kien qabel li għandu jitlob kopja tal-invoices, id-data tal-ħlas, il-konsiderazzjonijiet, u lil min sar il-ħlas. Din l-informazzjoni ma waslitx kollha, u ovvjament il-pożizzjoni ta’ dan il-Kumitat, ġaladarba kien hemm qbil u allura ma nistgħux immorru lura minnu, għandha tibqa’ li dik l-informazzjoni tinġieb b’mod intier. Issa jekk il-Kumitat se jmur lura fuq deċiżjoni tiegħu, it’s not done. Kien hemm deċiżjoni meħuda minn dan il-Kumitat, u wieħed ma jistax imur lura u jbiddel dik id-deċiżjoni.

Onor. Muscat, inti għedt li jista’ jinġieb ħaddieħor jixhed, però dan il-Kumitat irid isegwi ruling, u r-ruling qed jagħmel riferenza speċifika għas-Sur Johann Grech bħala Film Commissioner; ma qalx xi rappreżentant tal-MFC, però tefagħha direttament fuq il-Film Commissioner. 

L-Onor. Ramona Attard.

ONOR. RAMONA ATTARD: Mr Chairman, jien qrajt ir-ruling u naħseb li nkun qed ngħid sew li r-ruling iħalli f’idejn dan il-Kumitat biex jiddeċiedi kif se nipproċedu. Jien rajt ukoll rulings preċedenti – għax kif tafu intom jien membru ġdid tal-PAC, u allura għadni fir-running in – fosthom wieħed li kien talab l-Onor. Agius fl-2022, fejn anke jikkwotaw speakers preċedenti, bħal Michael Frendo, u jgħidu li fejn hu possibbli l-PAC għandu jilħaq qbil dwar jekk għandhomx jitressqu, jew jerġgħu jitressqu, xhieda. Huwa l-Kumitat bi qbil, permezz tal-maġġoranza, li jrid jiddeċiedi fuq ix-xhieda. U allura din mhijiex kwestjoni ta’ natura li sar qbil fuq “A” u allura rridu nkomplu għaddejjin fuq il-qbil dwar “A”. Mhijiex dik il-kwestjoni. Il-kwestjoni kienet li kien hawn question mark fuq jekk hemmx għalfejn jerġa’ jitressaq il-Kummissarju tal-Films jew le. Din in-naħa qed tgħid li b’dawk ir-risposti, għax ma ninsewx li kien hemm risposti bil-miktub konsegwentement għall-mistoqsijiet li saru mill-PAC, huma sodisfaċenti. Irrid ngħid ukoll li fir-ruling tal-Ispeaker hemm paragrafu, li jgħid hekk:

“Minn hawn joħroġ ċar illi d-dettalji tal-ħlasijiet u d-dokumenti li jissapportjaw dawn il-ħlasijiet bilfors kienu għas-sodisfazzjon tal-audit firm li għamlet l-audit tal-Malta Film Commission, ċjoè l-kumpanija Grant Thornton.”.

Allura, minn dan ir-ruling, jien noħroġ żewġ punti.  L-ewwel punt huwa li l-Ispeaker qed jgħidilna li kemm jista’ ikun naqblu – li huwa x-xenarju ideali, imma fejn ma jkunx hemm xenarju ideali, trid tittieħed deċiżjoni; ma nafx jekk wasalniex f’dak il-punt li tittieħed deċiżjoni – u t-tieni punt huwa li bilfors li l-ħlasijiet u d-dokumenti li kien hemm kienu għas-sodisfazzjon ta’ min għamel l-audit u allura jien għandi moħħi mistrieħ b’dan. Dawk huma ż-żewġ punti li ridt nagħmel.

IĊ-CHAIRPERSON: Grazzi.  Xtaqt inżid xi ħaġa li ma semmejtx aktar qabel, u ċjoè li  wara s-seduta tal-25 ta’ Frar 2025 dan il-Kumitat ripetutament, għal laqgħa wara laqgħa, waqt li tkun qed tissemma l-korrispondenza, dejjem ngħidu li din l-informazzjoni għadha ma waslitx. L-aħħar korrispondenza li ntbagħtet min-naħa tal-Kumitat kien fit-30 ta’ Settembru, fejn lis-Segretarju Permanenti, is-Sur Kevin Mahoney, għednilu hekk:

“Ippermettili ngħidlek li fil-fatt għadu ma ntbagħatx lill-Kumitat ir-rendikont ta’ kif u fiex intnefqu s-€7.2 miljun li ngħatat fil-Budget il-Malta Film Commission bejn l-2019 u l-2023, u l-provi biex jissostanzjaw il-pagamenti li saru. Dan kien mitlub mill-Kumitat fil-laqgħa li kienet saret fl-4 ta’ Frar 2025.

Ippermettili ninfurmak ukoll li fl-aħħar laqgħa tal-Kumitat Permamenti dwar il-Kontijiet Pubbliċi, li saret nhar l-Erbgħa 24 ta’ Settembru, iċ-Chairman appella sabiex tintbagħat din l-informazzjoni ħalli il-Kumitat ma jkollux għalfejn jirrikorri għand l-Ispeaker għall-gwida  sabiex ikollu l-informazzjoni mitluba.”.

Jiġifieri din it-talba dejjem saret ġimgħa wara ġimgħa minn dan il-Kumitat kull darba li ltaqa’, u issa ma nistax nifhem għalfejn din iċ-change of heart biex il-Kumitat jieqaf jiġri wara l-informazzjoni kompluta. 

L-Onor. Bencini.

ONOR. GRAHAM BENCINI: Mr Chairman, ir-ruling tal-Ispeaker għamel aċċenn ċar li l-awdituri tal-MFC ingħataw din l-informazzjoni, mhux l-NAO. Allura, il-punt li kont qajjimt jien, għax fil-fatt jien kont qajjimt dan il-punt, kien li peress li l-MFC ma kellhom l-ebda problema jagħtu din l-informazzjoni lill-awdituri Grant Thornton, allura m’għandhomx isibu problema li jgħaddu l-informazzjoni lilna. Fil-fatt, kif qal iċ-Chairman, kien hemm diversi drabi fejn konna qbilna li l-informazzjoni tingħata lil dan il-Kumitat. Issa milli jidher dan il-ħsieb inbidel min-naħa tal-Membri tal-Gvern.

IĊ-CHAIRPERSON:  L-Onor. Attard.

ONOR. RAMONA ATTARD: Jien ma jidhirlix li din l-informazzjoni li qed tiġi mitluba kienet issue li ġiet imqanqla mill-NAO. 

IĊ-CHAIRPERSON: Ippermettili ninterrompik ħalli nagħmel kjarifikazzjoni. Dan il-punt dwar is-€7.2 miljun kien qam waqt l-informazzjoni li kienet qed tingħata mill-NAO – niskuża ruħi li nsejt min kien l-uffiċjal – quddiem dan il-Kumitat.  Jiġifieri hemmhekk kien qam kollox. 

ONOR. RAMONA ATTARD: Nippreċiża li ridt ngħid “ir-rapport tal-NAO” u l-analiżi li saret fir-rapport. Jien naħseb li dan kollu – u qed nifhem li hawn impasse – kien sorvolat għax dan il-Kumitat, fl-opinjoni tiegħi korrettament, iddeċieda li jħalli f’idejn l-Ispeaker sabiex jagħti ruling. U r-ruling li ta l-Ispeaker huwa ċar and there’s no room for manoeuvre or for interpretation. Hawnhekk jidher li m’hawnx qbil u allura naħseb li rridu ngħaddu għall-pass li jmiss, minħabba li r-ruling qed jgħid li huwa f’idejn il-Kumitat biex jiddeċiedi. 

ONOR. DAVID AGIUS: Fuq xiex m’hawnx qbil? Safejn naf m’hawn ħadd li huwa kontra li dan il-Kumitat ikollu l-informazzjoni. Hawn xi ħadd li huwa kontra li tinġieb l-informazzjoni skont l-aħħar...? Inkomplu nesiġu li tiġi l-informazzjoni quddiem dan il-Kumitat, għax jekk dan il-Kumitat ma jkollux l-informazzjoni, ma jistax jagħmel xogħlu. Jekk il-Membri tal-PAC jirrifjutaw, jew inkella ma jħallux li l-informazzjoni tasal għandu, kif kien qed jiġi mitlub sal-24 ta’ Settembru li għadda, allura l-funzjoni ta’ dan il-Kumitat tisfuma fix-xejn. Nispera li m’hawn ħadd f’dan il-Kumitat li huwa kontra li tiġi l-informazzjoni quddiemu. La hemm qbil, allura ejjew inkomplu billi naraw li dik l-informazzjoni dwar dawk is-€7.2 miljun tiġi quddiem dan il-Kumitat. 

ONOR. ALEX MUSCAT: Għall-fini ta’ preċiżjoni, u anke peress li jien dejjem kont preżenti waqt l-eżami ta’ dan l-audit partikolari, tajjeb ngħid li l-ispjegazzjoni u l-informazzjoni, li rrifera għalihom l-Onor. Agius, ġiet, kif irrappurtat anke fl-istess ruling.  Meta kellna mistoqsijiet sussegwenti...

ONOR. DAVID AGIUS: Ġiet quddiem dan il-Kumitat?

IĊ-CHAIRPERSON: Għadni kif qrajtilkom it-talba tal-Kumitat li saret fit-30 ta’ Settembru!

ONOR. DAVID AGIUS: Jiġifieri hemm kunflitt bejn dak li qed tgħid inti u dak li qal iċ-Chairman, għax iċ-Chairman għadu kif qal li l-informazzjoni għadha ma waslitx.

ONOR. ALEX MUSCAT: L-informazzjoni waslet.

IĊ-CHAIRPERSON: Le, jaħasra! Qrajt il-korrispondenza...

ONOR. ALEX MUSCAT: L-informazzjoni waslet...

IĊ-CHAIRPERSON: Ħa ngiddbu lill-Kumitat ukoll issa!?

ONOR. ALEX MUSCAT: L-informazzjoni waslet, u għamilna mistoqsijiet sussegwenti li ġew imwieġba wkoll.

IĊ-CHAIRPERSON: Mhumiex sussegwenti. Qrajtlek hawnhekk! Mhux ulterjuri.  Għedtlek...

ONOR. ALEX MUSCAT:  Ippermettili ħa nkompli.

IĊ-CHAIRPERSON:  Għax l-ineżattezzi huma ħażin. 

ONOR. ALEX MUSCAT: L-NAO, jekk m’iniex sejjer żball kien is-Sur Peplow, ta spjegazzjoni fuqhom u saret ukoll kjarifika wara li ġie ppubblikat ir-rapport madwar din l-istess mejda.

IĊ-CHAIRPERSON: Le, saret bil-kitba. 

ONOR. ALEX MUSCAT: Iva,  imma s-Sur Peplow kien poġġa bilqiegħda ma’ din il-mejda u ta spjegazzjoni u rendikont fuq...

IĊ-CHAIRPERSON: Rendikont ma naħsibx li kien hemm.  Spjega kien hemm.

ONOR. ALEX MUSCAT: Kien hemm spjega fuq dawk l-ammonti. 

IĊ-CHAIRPERSON: Irċevejna tabella mill-MFC li fiha kien hemm reference number u l-ammont, però aħna konna għedna li dik mhijiex biżżejjed għalina.  U dwar dan kien hemm il-qbil tal-Kumitat. 

ONOR. ALEX MUSCAT: Wara dak għamilna mistoqsija, li ġiet imwieġba wkoll.

IĊ-CHAIRPERSON: Fl-4 ta’ Frar, dan il-Kumitat qabel li jkollu breakdown tas-€7.2 miljun. Ġiet tabella...

ONOR. ALEX MUSCAT: Breakdown.

IĊ-CHAIRPERSON: ...waqt il-laqgħa stess tal-25 ta’ Frar, li kien fiha reference number u l-ammont. Wara, dakinhar stess, konna qbilna – u qiegħda fit-transcript – li għandna nitolbu d-data, il-konsiderazzjoni x’kienet, jiġifieri spjega ta’ għalfejn saret it-tranżazzjoni, lil min sar il-ħlas, u kopja tal-invoices.

ONOR. GRAHAM BENCINI: Eżatt.

IĊ-CHAIRPERSON: Dawn l-erba’ affarijiet li għadni kif semmejt issa ma ġewx. Jiġifieri ma ngħidux li waslet l-informazzjoni kollha maqbula. Mill-25 ta’ Frar, din ripetutament telgħet hawnhekk u saret komunikazzjoni min-naħa tal-Iskrivana tal-Kumitat mas-Segretarju Permanenti, u sal-lum din l-informazzjoni baqgħetx ma ġietx.  U għalhekk morna għar-ruling. 
Imma ħalli ma nibqgħux induru mal-lewża, għax qed nibqgħu nirrepetu ruħna. Il-Kumitat kien qabel u talab – hemm it-transcripts għal min irid jarahom – li din l-informazzjoni, jiġifieri dawn l-erba’ affarijiet li semmejt, tasal. Aħna bqajna nitolbu għal din l-informazzjoni, u, għadni kif qrajt l-emails ripetuti li saru min-naħa tal-Iskrivana. Irċevejna r-risposta min-naħa tagħhom li mhux se jibagħtu din l-informazzjoni, għax hekk deherilhom, u għamilna talba lill-Ispeaker għal ruling. Semmejna li wasalna at an impasse. Hawnhekk għandna deċiżjoni tal-Kumitat li talab dawn l-erba’ affarijiet li semmejt, u sal-lum ma waslux. Il-Membri tan-naħa tal-Gvern jidher li ma jridux li dik l-informazzjoni tasal. Naqblu fuq dik għallinqas?

ONOR. ALEX MUSCAT: Li qed ngħidu huwa ċar, u m’iniex qed nifhem eżattament x’mintix qed tifhem.

IĊ-CHAIRPERSON: Le, qed nifhem sewwa jien.

ONOR. ALEX MUSCAT: Nista’ nirrispondi? Nista’ nitkellem?

IĊ-CHAIRPERSON: Tista’ titkellem, m’għandekx bżonn il-permess tiegħi, imma agħtini ċans ħalli ngħid xi ħaġa.  Aħna m’aħniex tfal tal-iskola, qed nitkellmu b’mod... 

ONOR. ALEX MUSCAT: Nista’ nispjega lili nnifsi?

IĊ-CHAIRPERSON: Iva, imma jien għadni ma lestejtx. 

ONOR. ALEX MUSCAT: Għamiltli mistoqsija u m’intix qed tħallini nwieġeb.

IĊ-CHAIRPERSON: S’issa konna kordjali ħafna. Ejjew ma noqogħdux nibbattibekkaw fuq hekk. S’issa irċevejna reference number u l-ammont. Naqblu li jkollna d-data wkoll? Naqblu li għandna jkollna l-invoices? Naqblu li għandna jkollna l-konsiderazzjoni? Naqblu li għandna jkollna lil min tħallsu? Dik hi d-domanda li għandna. U konna qbilna.

ONOR. ALEX MUSCAT: Dejjem konna konsistenti min-naħa tal-Gvern. Għamilna mistoqsija, u ntalbet breakdown li tiġġustifika n-nefqa ta’ dak l-ammont li ġie identifikat. Dik l-informazzjoni waslet, u wara li waslet għamilna talba sussegwenti u ġiet ir-risposta għaliha. Għamilniha ċara, anke fil-laqgħat li għaddew, li min-naħa tal-Gvern aħna sodisfatti b’dik l-informazzjoni u ma nħossux li hemm il-ħtieġa li nagħmlu mistoqsijiet ulterjuri. Illum qed nagħmluha ċara wkoll li ma nħossux il-ħtieġa li għandna għalfejn nerġgħu nibagħtu mill-ġdid għall-Kummissarju tal-Films biex jerġa’ jiġi hawn u nerġgħu niftħu s-suġġett.

IĊ-CHAIRPERSON: L-Onor. Agius, u wara mmorru għall-vot.

ONOR. DAVID AGIUS: Jiġifieri qed nifhem tajjeb lill-Onorevoli kollega li qiegħed iwaqqaf lil dan il-Kumitat milli jġib iktar informazzjoni biex jagħmel skrutinju?  Jiġifieri intom qegħdin kontra li jsir kif qed jgħid iċ-Chairman, u ċjoè li l-Kumitat ikollu informazzjoni dwar lil min saru l-ħlasijiet, r-raġuni għalfejn saru, u kopja tal-invoices? Dan il-Kumitat, li proprju jismu Public Accounts Committee, u li xogħlu huwa li janalizza kif jintnefqu l-flus pubbliċi, se jinżamm milli jkollu għandu informazzjoni ta’ kif intnefqu u lil min ingħataw il-flus? Jekk inhu hekk qed inneżżgħu lil dan il-Kumitat mix-xogħol li għandu jagħmel. Issa jekk inti bħala persuna f’dan il-Kumitat, inti sodisfatt, ma jfissirx li l-Kumitat kollu huwa sodisfatt; irridu nħallu lill-Membri tal-Kumitat ikollhom quddiemhom l-informazzjoni kollha li qed tintalab, mingħajr ma nwaqqfu milli tinġieb dik l-informazzjoni. Nispera li m’aħniex se nivvutaw biex dan il-Kumitat ma jkollux informazzjoni! Dik hija prassi perikoluża ħafna, li jekk se tintuża llum, għada pitgħada tista’ tintuża f’okkażjonijiet oħrajn, u dan il-Kumitat jitneżża’ mill-ħsieb importanti li għalih twaqqaf, jiġifieri li jġib l-informazzjoni. Allura jien nappella, għall-ġid ta’ dan l-istess Parlament u ta’ dan il-Kumitat, sabiex jekk hemm diġà talba pendenti għall-informazzjoni, naraw li din tasal, mingħajr ma nwaqqfu lil dan il-Kumitat, għax tkun prassi veru kerha, jekk inħalluha ssir, għal public accounts committees li ġejjin, li nagħmlu din il-mossa llum. Tkun perikoluża ħafna, li public accounts committee ma jitħalliex iġib ir-raġuni għalfejn sar il-ħlas u informazzjoni dwar lil min sar il-ħlas. U naħseb li dak huwa dak li kien qed jgħid fir-ruling tiegħu l-Ispeaker. Dan il-Kumitat għandu jkollu qbil fuq kif jaħdem, u ejjew nifhmu li jekk f’dan il-Kumitat m’aħniex se nimxu b’mod li nirrispettaw id-deċiżjoni li nġibu informazzjoni finanzjarja, allura qed inżarmaw lil dan il-Kumitat mill-funzjoni tiegħu. Għalhekk nappellalkom sabiex inkomplu bit-talba li ntbagħtet u naraw li din l-informazzjoni tasal. 

IĊ-CHAIRPERSON: Jien l-ewwel għedt li wara l-intervent tal-Onor. Agius immorru għall-vot, però saret interpellazzjoni, li jekk fhimt sew kienet għall-Onor. Muscat...

ONOR. DAVID AGIUS: Għall-Membri kollha.

IĊ-CHAIRPERSON: ...u jekk fil-kas xi ħadd jista’ jirrispondi, u mmexxu. 

ONOR. ALEX MUSCAT: Inserraħ ras l-abbli kollega, l-Onor. Agius, li l-informazzjoni li ntalbet ġiet, kien hemm mistoqsijiet sussegwenti.... Fil-verità konna anke għamilna ftehim biex nirregolaw il-proċeduri ta’ dawn il-laqgħat ħalli kemm jista’ jkun ma nibqgħux intawlu bla bżonn fuq suġġett. Fuq dan is-suġġett b’mod partikolari kienu ġew ix-xhieda kollha, li ddeċidejna li nibagħtu għalihom, u taw ix-xhieda tagħhom, inkluż il-Kummissarju għall-Films li jidhirli li għamel iktar minn sagħtejn jixhed quddiemna. Aħna m’aħna qed inwaqqfu lil ħadd milli jitlob l-informazzjoni li jkun hemm bżonn meta nkunu qegħdin nagħmlu l-investigazzjonijiet. Dik l-informazzjoni ġiet, u aħna sodisfatti b’dak li ġie.

IĊ-CHAIRPERSON: L-Onor. Bencini.  L-aħħar intervent u mmorru għall-vot.

ONOR. GRAHAM BENCINI: Sur Chairman, mhux veru li l-informazzjoni li tlabna, waslet, għax kieku verament waslet, l-Ispeaker kien jagħmilha ċara fir-ruling li l-informazzjoni li tlabna aħna waslet. Minflok, l-Ispeaker għamilha ċara ħafna li l-informazzjoni ngħatat lill-awdituri tal-MFC, u kieku din l-informazzjoni waslet hawnhekk, kien jagħmilha ċara bl-istess mod fl-istess ruling. Mela allura l-Ispeaker qiegħed jikkonferma li mhux veru li l-informazzjoni u l-evidenza li aħna tlabna waslet.

IĊ-CHAIRPERSON: M’hemmx għalfejn jikkonferma l-Ispeaker, f’ġieħ il-Bambin!

ONOR. GRAHAM BENCINI: Jiġifieri ma noqogħdux nippruvaw indawru d-diskors.

IĊ-CHAIRPERSON: Ħa nimxu. Il-mistoqsija hija sabiex issir it-talba mill-ġdid lill-Malta Film Commission, sabiex tinġieb l-informazzjoni dwar is-€7.2 miljun li ntnefqu min-naħa tal-Malta Film Commission, u sabiex jingħataw id-dati tal-ħlas, il-konsiderazzjoni, lil min tħallsu l-flus, u kopja tal-invoices. Dawk favur? (Onor. Membri: Aye) Dawk kontra? (Onor. Membri: No) Carried.

ONOR. MEMBRU:  Division

IĊ-CHAIRPERSON: Qed tintalab division. Din id-division se tittieħed issa stess.

FAVUR: 4
Onor.
Attard Ramona
Cachia Naomi
Muscat Alex
Spiteri Grech Amanda

KONTRA: 3
Onor.
Agius David
Bencini Graham
Carabott Darren

Il-proposta biex issir it-talba għall-informazzjoni m’għaddietx.

IĊ-CHAIRPERSON: Nistgħu issa ngħaddu għall-main item fuq l-aġenda tal-lum, u...

ONOR. ALEX MUSCAT: Mr Chairman, kemm nippreċiża.

IĊ-CHAIRPERSON: M’hemmx diskussjoni wara l-vot, u lanqas kummenti.

ONOR. ALEX MUSCAT: Mhux kummenti se nagħmel.  Nista’ nitkellem?

IĊ-CHAIRPERSON: Jiddependi fuqxiex. Hemm il-prassi tal-Parlament li ma nistgħux nitkellmu fuq vot wara li jittieħed. 

ONOR. ALEX MUSCAT: Jiġifieri nagħtihielek bil-miktub qabel imbagħad tgħidli nistax ngħidha jew le!?

IĊ-CHAIRPERSON: Mhux relatata ma’ din naħseb!

ONOR. ALEX MUSCAT: Ippermettili. Jekk illum ħadna d-deċiżjoni li m’hemmx għalfejn nitolbu iktar informazzjoni, qed naqblu li dak is-suġġett huwa magħluq.

IĊ-CHAIRPERSON:  Ħalli nikkonferma li m’għadx hemm aktar informazzjoni pendenti x’tinġieb. 

L-ISKRIVANA TAL-KUMITAT: Le, ma fadalx.  Dik biss kien fadal.

IĊ-CHAIRPERSON: Mela jekk mhemmx iktar informazzjoni tista’ tiġi vverbalizzata li s-suġġett huwa magħluq.

ONOR. ALEX MUSCAT: Grazzi. Napprezza. 

IĊ-CHAIRPERSON: Grazzi lilek talli bqajt tinsisti.

Nistgħu issa ngħaddu għall-main item fuq l-aġenda tal-lum.

IĊ-CHAIRPERSON:  Illum ġie mistieden quddiem il-Kumitat il-Ministru għall-Finanzi, li nitolbu jingħaqad magħna fuq il-mejda.

L-Onor. Clyde Caruana, Ministru għall-Finanzi, ħa postu madwar il-Mejda.

IĊ-CHAIRPERSON: Ministru, nagħtuk merħba. Is-soltu l-PAC ikollu investigazzjonijiet u xhieda, però fuq talba tal-Membri tal-Gvern, li għażlu dan is-suġġett, inti llum ġejt imsejjaħ sabiex tagħti informazzjoni mhux xhieda, u allura m’iniex se nitolbok tieħu ġurament jew dikjarazzjoni. Ovvjament nitolbu kollaborazzjoni sħiħa u li tingħata informazzjoni korretta lil dan il-Kumitat. L-ewwel nett nirringrazzjak talli waqt dan iż-żmien busy tal-baġit ġejt għal din il-laqgħa, u nitlob li nirrispettaw ir-regoli tal-Kamra u ma nagħmlux domandi politiċi relatati mal-baġit, la mill-Gvern u lanqas mill-Oppożizzjoni.

ONOR. ALEX MUSCAT: Qed idejjaqkom il-baġit.

ONOR. DAVID AGIUS:  Aħna biex ma nagħtuhx kedda.

IĊ-CHAIRPERSON: Lanqas xejn mhu qed idejjaqna. Tant hu hekk li llum wara hawnhekk għandi dibattitu fuq il-baġit mal-Onor. Andy Ellul. Tant qed nimmissjah li ma baqax fil-PAC, li tefgħuni miegħu! 

ONOR. ALEX MUSCAT: Daqskemm jaf il-Ministru fuq il-baġit ma jaf ħadd. Jiġifieri tista’ tistaqsih li trid.

IĊ-CHAIRPERSON: Qed nagħmilha ċara li se nimxu mar-regoli tal-Kamra, u ma rridx li l-laqgħa tal-lum tkun eżerċizzju ta’ favur jew kontra l-baġit. Quddiemna għad-diskussjoni għandna r-Rapport tal-Awditur Ġenerali u d-domandi għandhom ikunu relatati miegħu. 

Ministru, bħala introduzzjoni se nitolbok tgħidilna kemm ilek tokkupa l-kariga ta’ Ministru għall-Finanzi, u tgħidilna jekk għandekx xi preżentazzjoni jew kummenti fir-rigward tar-rapport tal-NAO.

[bookmark: _Hlk117672338]ONOR. CLYDE CARUANA (Ministru għall-Finanzi): Introduzzjoni qasira. Jien ili Membru Parlamentari minn Ottubru 2020, u allura se nkun qed nagħlaq ħames snin bħala Ministru għall-Finanzi x-xahar id-dieħel. 

Għar-rigward ta’ preżentazzjoni, naf li qabli diġà xehdu l-Kummissarju tat-Taxxa kif ukoll is-Segretarju Permanenti fil-Ministeru tiegħi, infurmat bid-diskussjoni li kien hemm, ma ġibt l-ebda preżentazzjoni miegħi, imma by all means, kwalunkwe mistoqsija li hemm fuq il-qasam, ir-rapport, u lil hinn minnu, li għandu x’jaqsam mal-finanzi tal-pajjiż, feel free to ask u jien lest li nirrispondi.

IĊ-CHAIRPERSON: Grazzi tad-disponibilità tiegħek. Ħalli nibda billi nistrada d-diskussjoni fuq punt partikolari li tqajjem kemm-il darba dwar dan ir-rapport. Ir-rapport, fil-konklużjoni tiegħu stess, jistqarr li minħabba l-fatturi tal-imprevist, fejn ma stajniex nippjanaw għax ma kien hemm ebda tbassir għall-COVID-19, is-snin partikolari li sar l-istrutinju tagħhom ma jistgħux jittieħdu bħala eżempju tajjeb ta’ x’normalment jiġri f’dawk iż-żminijiet. Ovvjament il-COVID-19 ħarbat u biddel ftit ir-rotta, u pajjiżna kellu jirreaġixxi bħall-kumplament tad-dinja. 

Xogħol dan il-Kumitat huwa li nitgħallmu minn sitwazzjonijiet fejn, jew saru żbalji, jew inkella ma stajniex inkunu nafu bihom, u rreaġixxejna. F’dak il-każ – u hawnhekk qed nitkellmu għar-revenue collection – pajjiżna, b’mod partikolari l-Ministru għall-Finanzi, x’tagħlimiet ħa u kif qed jilqa’ milli ‘l quddiem... Jien m’iniex qed nippretendi li tkun taf x’se jiġri fil-futur, però huwa tajjeb li d-dinja kollha tkun tgħallmet minn ċerti ċirkostanzi biex nilqgħu għall-imprevist. Kemm tista’ isserraħ ras il-poplu Malti u Għawdxi li l-Ministeru għall-Finanzi, jekk ‘il quddiem terġa’ tinqala’ xi forma ta’ imprevist, mhux inkunu 100% lesti, imma nkunu lesti li nilqgħu għalihom?

ONOR. CLYDE CARUANA: Nifhem li qed tagħmilli din id-domanda b’rispett lejn id-dħul tal-Gvern. Hux hekk?

IĊ-CHAIRPERSON: Iva.

ONOR. CLYDE CARUANA: Se mmur ftit ‘il hinn mill-COVID-19 biex nagħti stampa ġenerali fuq id-dħul tal-Gvern. Mill-ammont globali tad-dħul tal-Gvern, u bħala persentaġġ, l-ammont żdied iktar tul dawn l-aħħar snin; 85% ġej mill-income tax personali u tal-kumpaniji, mill-VAT u mill-bolla. Dawn huma tliet sorsi ta’ dħul li tiġborhom il-Malta Tax & Customs Administration (MTCA). U qed niffoka fuq dawn it-tliet sorsi għax huma l-bulk tad-dħul  tal-Gvern, u huma sistemi ta’ taxxa li huma marbutin intrinsikament mad-dinja tax-xogħol, kemm direttament kif ukoll indirettament. Allura dak li se nkun qed ngħid se jiżvolġi ħafna fir-rigward ta’ dawn it-tliet sorsi ta’ dħul. Ħalli nibda ngħid minn fejn tlaqna, fejn qegħdin illum, u fejn irridu mmorru.

Naħseb li waħda mill-problemi ewlenin li kienet teżisti fil-pajjiż – u  m’iniex se nipprova ngħid għax din l-amministrazzjoni jew l-oħra – hija f’dak li għandu x’jaqsam ma’ ħlas tat-taxxi u l-effort li kien isir matul is-snin sabiex jinġabru t-taxxi. Ikolli ngħid li gvernijiet differenti u gvernijiet segwenti kienu jibżgħu jinfurzaw il-ġbir tat-taxxi, u dan huwa evidenti mill-ammont li matul is-snin kien hemm li parti minnu ma jistax jiġi rikavat għax kumpaniji għalqu u nies mietu. Li nista’ ngħid hu li meta jien sirt Ministru għall-Finanzi u kont nitlob l-informazzjoni, kien ikun hemm numru sostanzjali ta’ entitajiet li kien ikollhom djun kbar mal-Gvern, jew ta’ bolol mhux imħallsin – li minnu nnifsu huwa llegali – jew saħansitra ta’ taxxa u VAT. U l-arretrati tal-ħlas tal-VAT huma forsi l-agħar forma għax dawk lanqas qed joħroġhom in-negozjant mill-cash flow tiegħu, imma hija taxxa li kull wieħed u waħda minna jħallas fuq il-konsum ta’ kwalunkwe ħaġa li nikkunsmaw, u n-negozjant huwa fid-dmir li dawk il-flus li aħna qed inħallsu jgħaddihom direttament fit-kaxxa tal-pajjiż. Iżda matul is-snin daħlet id-drawwa fil-pajjiż li dawk huma flus komdi biex il-business ikun jista’ jaħdem bihom. Ma rridx nagħti l-impressjoni li qisu meta sirt Ministru jien telgħet ix-xemx, ‘il bogħod minn hekk, imma naħseb li matul dawn is-snin, anke permezz ta’ deċiżjonijiet li forsi ma niżlux tajjeb ma’ ċerti nies fil-qasam tan-negozju, naħseb li daħlet ċerta serjetà, għalkemm għad baqa’ ħafna iktar xi jsir, f’dak li għandu x’jaqsam ma’ ġbir ta’ taxxi.  U se nibda nelenka xi eżempji. 

Ma kienx isir il-ħlas tat-taxxi kollha fiż-żmien dovut għax il-Gvern kien jitqies bħala overdraft facility komda. Il-ħlas tal-interessi kien ta’ 3.6%, filwaqt li bank overdraft jiswa iktar minn hekk. U allura l-loġika tgħidlek...

IĊ-CHAIRPERSON: 3.6% fuq xiex?

ONOR. CLYDE CARUANA:  Fuq l-ammonti dovuti. 

IĊ-CHAIRPERSON: Però għal liema snin qed tkopri?

ONOR. CLYDE CARUANA: Qabel biddilna r-regoli, li jmorru lura qabel is-sena 2020. Kif kont qed ngħid, ir-raġuni kienet tgħidlek li jaqbillek ma tħallasx lill-Gvern għax l-interessi huma 3.6%, filwaqt li jekk tmur tieħu overdraft mill-bank se tiġik iktar. Mela allura dak diġà huwa inċentiv biex wieħed ma jħallasx. 

Barra minn hekk, kienet teżisti sitwazzjoni fejn min ma jħallasx imur jipprova jagħmel ftehim mad-dipartiment, u jekk jerġa’ jfalli milli jħallas u ma jonorax dak il-ftehim, ikun qisu ma ġara xejn. U allura mbagħad xi darba, xi ħadd mid-dipartiment jew inkella l-individwu stess imur jagħmel ftehim ieħor biex jerġa’ jibda jħallas, imma forsi qajla jingħata importanza lil dak li ma kienx qed jitħallas qabel. Dawn kienu wħud mill-ewwel affarijiet ta’ malajr li ħassejt il-ħtieġa li għandu jkun hemm deċiżjoni iebsa fuqhom. Fil-fatt, waħda mill-affarijiet li għamilt kienet li r-rata ta’ interessi ta’ 3.6% żidtha għal 7.2%, jiġifieri rduppjajtha.  U l-messaġġ kien ċar, u ċjoè li l-Gvern mhuwiex l-overdraft faċility tal-komunità kummerċjali. Il-Gvern huwa fid-dmir li jiġbor dak li huwa dovut.  

Qabel, meta negozju kien jaqa’ lura fil-ħlas ta’ dak li huwa dovut lill-Gvern, irrispettivament minn jekk hux income tax, bolla jew VAT, kienu jsiru agreements separati, kollox silos, mentri llum il-ġurnata jsir agreement wieħed.  U jekk dak il-ftehim jinkiser, u dak li jkun jerġa’ imur biex jipprova jagħmel xi ftehim ieħor, xorta ftehim wieħed jibqa’; l-ebda entità ma jista’ ikollha agreements multipli, imma bilfors wieħed li jkopri kollox. 

Xi ħaġa oħra, li għal mument ħarbitli imma ta’ min isemmi wkoll, hija li qabel, il-liġi  kienet tagħti l-fakultà lill-Kummissarju tat-Taxxa li jista’ jaħfer bejn 80% u 90% tal-penali u l-interessi. U għalkemm il-liġi għadha tagħtih dik il-fakultà, kont iddiskutejha fi ħdan il-Kabinett u għedt li jien ma naqbilx magħha għax din tagħti l-fakultà lil dak li jkun li jiżbalja mbagħad jiffranka ħafna mill-penali, u allura ma jibqax skop li jkollok il-penali.  U mis-sena 2020 dan ma baqax il-każ, jiġifieri l-Kummissarju tat-Taxxa, fuq dues li jiddekorru mis-sena 2020 ‘il quddiem m’għadux jagħti dik li tissejjaħ remission. Jiġifieri dak li persuna trid tħallas bħala penali u interessi li jiddekorri, trid tħallsu. Ir-remission għadha tingħata meta l-ammonti jkunu qabel is-sena 2020, imma mis-sena 2020 ‘il quddiem huwa kapitlu ġdid.  Ħa nżid ukoll xi ħaġa fuq l-agreements biex imbagħad ngħaqqad kollox f’daqqa. 

Illum il-ġurnata, meta persuna jew kumpanija tmur biex taċċessa l-kreditu mill-banek, jitolbu ċ-ċertifikat tat-taxxa li dak li jkun ikun qiegħed in regola. Din teżisti wkoll għall-fini ta’ awards ta’ tenders tal-Gvern. Jekk xi ħadd ikun waqa’ lura u ma jkollux ftehim mad-Dipartiment tat-Taxxa fuq kif qed iħallas u li qiegħed in regola fil-ħlas tiegħu, dan iċ-ċertifikat ma joħroġx, u jekk ikun tender tal-Gvern ma jkunx jista’ jiġi awarded lilu u jekk huwa kreditu mill-banek ma jingħatax, minħabba li t-taxxa għandha l-privileġġ qabel kulħadd. Tajjeb ngħid li dawn il-passi waħedhom servew biex ikun hemm ameljorament sostanzjali, u daħlet is-serjetà dwar kif id-dipartiment għandu jiġbor il-flus. Id-dipartiment ġera ħafna wara entitajiet li kellhom jagħtu lill-Gvern miljuni kbar. Konna naraw stejjer fil-ġurnali ta’ kumpaniji li għandhom jagħtu lill-Gvern €15 miljun, €20 miljun u anke €30 miljun u qisu ma kien qed jiġri. Today, that is history. Illum l-ammonti li l-kumpaniji għandhom jagħtu lill-Gvern naqsu drastikament bħala valur and they are in the single digits. M’għadux ikun hemm dak l-ammont kollu li jkun dovut lid-dipartiment. Dak ġara billi biddilna xi affarijiet amministrattivi.

Jien dejjem emmint – u din ngħidha wkoll fil-pubbliku – illi t-tax base li għandu l-pajjiż, jiġifieri l-affarijiet li l-Gvern jista’ jiġbor taxxa minnhom, hija biżżejjed biex tforni lill-Gvern bil-ħteġijiet li għandu, u kwalunkwe żieda fid-dħul għandha tiġi billi l-Gvern jagħmel ċert li jiġbor dak li hu dovut. Kien għalhekk li bdejna ninvestu f’ċertu software mas-SAS biex tibda ssir iktar analiżi ta’ dak li qed jidħol. Issir analiżi, pereżempju, by sector and by firms li huma fl-istess linja ta’ business, u se nagħti eżempju. Jekk ħames entitajiet li jbigħu l-ħaxix u  għandhom, bejn wieħed u ieħor, l-istess numru ta’ impjegati, kif waħda minnhom tkun qiegħda tiddikjara profitti u VAT inqas mill-erba’ l-oħra? U grazzi għal dan kollu, jiġifieri għall-investiment fit-teknoloġija…  Qabel, it-Tax Compliance Unit (TCU) kien jaqbad at random numru ta’ formoli, jinvestigahom, u sintendi min imissu bix-xorti, jitla’. Din ma kenitx xi ħaġa aċċettabbli f’popolazzjoni ta’ taxpayers daqshekk żgħira, u grazzi għall-investiment li għamilna – u din għedtha wkoll pubblikament – illum il-ġurnata l-assessjar tat-taxxa, kemm fuq individwi u  anke fuq kumpaniji, m’għadux isir bix-xorti jew skont min imissu, imma jsir fuq kulħadd f’temp ta’ ġurnata u anke inqas, għax is-sistema l-ġdida li għandu d-dipartiment kapaċi tassessja u tagħtik fejn aktarx għandek l-abbuż u fejn le. Dawk is-submissions li jiġu indikati bħala suspettużi jerġgħu jiġu investigati, u huwa fuq dawk l-abbużi li mbagħad jidħol it-TCU. Li qed ngħid hu li ċ-ċirku qiegħed dejjem jingħalaq, u l-intelliġenza li għandu d-dipartiment qiegħda dejjem tikber, biex nagħmluha iktar possibbli li dak li għandna niġbru niġbruh. Nixtieq issa nagħmel żewġ kummenti tal-aħħar. 

Kumment li qed ikollna għal sena wara l-oħra mill-IMF u mill-Kummissjoni Ewropea, u li anke jagħmluh fir-rapporti tagħhom, f’dak li għandu x’jaqsam ma’ ġbir tat-taxxi, hu li t-tax elasticity ta’ pajjiżna, jiġifieri kemm il-Gvern qed idaħħal flus għal kull ewro mit-tkabbir fl-ekonomija, hija kbira ħafna u ma tistax tiġi spjegata biss mit-tkabbir ekonomiku.  U allura r-raġuni l-oħra hija li l-infurzar amministrattiv qed iħalli l-frott tiegħu. Tajjeb ngħid ukoll li b’żieda ma’ dan kollu, bħalissa d-dipartiment qiegħed jistenna d-deċiżjoni tal-Qorti fuq appell li sar dwar awarding ta’ IT system ġdida. Dan huwa investiment ta’ €60 miljun, mal-ħafna investiment li diġà sar, u l-għan ta’ dan kollu huwa li d-dipartiment isir iktar effiċjenti. 

Xi ħaġa li qatt m’għedtha pubblikament, jew għedtha darba imma ma qgħadtx indoqq ħafna trombi fuqha, hija li grazzi għal dawn is-sistemi, minn Jannar li għadda r-refunds tal-VAT u tat-taxxa saru joħorġu fl-istess xahar. Jiġifieri fejn qabel id-dipartiment kien jagħmel tlieta, erba’, ħames xhur jipproċessa, id-dipartiment illum sar effiċjenti tant li l-VAT refund lin-negozjant jagħtihulu fl-istess xahar. Dak jiffaċilita ħafna l-cash flow tan-negozju u fl-istess ħin naqqas ħafna l-abbuż li kien jeżisti fejn dak li jkun jista’ jikklejmja VAT li ma kenitx tkun dovuta.  Għalissa nieqaf hawnhekk. 

IĊ-CHAIRPERSON: Se nimxi pass u se nkompli fuq id-diskussjoni li kellna l-ġimgħa li għaddiet flimkien mas-Segretarju Permanenti u l-Kummissarju tat-Taxxa u d-Dwana. Ġiet diskussa t-tabella li hemm f’paġna 12 tar-rapport dwar il-gross income tax category, b’mod partikolari l-persentaġġ tat-tip ta’ kategoriji li jokkupaw l-ammont globali, u ġie analizzat b’mod komparattiv. Jiġifieri l-fatt li l-FSS tammonta għal madwar 36% tal-gross income tat-taxxa, li l-provisional tax tammonta għal 29% – li kkomparat ma’ pajjiżi barra minn pajjiżna huwa persentaġġ baxx – li l-ICTU u l-capital gains jammontaw għal 29%, ifisser li fejn jidħol ġbir tat-taxxi għandna dipendenza fuq l-FSS.  Allura x’hemm ħażin ikkomparat ma’ barra minn Malta? Jew inkella dan mhuwiex ħażin? 

ONOR. CLYDE CARUANA: Li qed tgħid mhuwiex xi sigriet għax jien ġieli ħsadt l-opinjoni pubblika. F’dan il-pajjiż l-impjegat iħallas it-taxxa tiegħu, imma għad baqagħlna ammont sostanzjali ta’ evażjoni mill-kumpaniji. Meta anke riċentement ġew espressi ideat dwar tnaqqis fit-taxxa lill-kumpaniji, l-ewwel kumment li għamilt jien  – u m’iniex qed ngħid dan biex nagħmel riklam għall-baġit – lill-erba’ entitajiet li jirrappreżentaw lill-employers kien li ma nafx għalfejn kienu qed jitkellmu fuq tnaqqis fit-taxxa meta l-membri tagħhom lanqas iħallsu taxxa. Jiġifieri m’iniex qed ngħid xi sigriet meta ngħid li 70% tal-kumpaniji f’pajjiżna ma jħallsux taxxa. 

IĊ-CHAIRPERSON: Ma jħallsux kemm hu dovut?

ONOR. CLYDE CARUANA: Le ma jħallsux.  Zero. Jiġifieri meta d-Dipartiment tat-Taxxa jagħmel run bl-entitajiet, jirriżulta li 70% ma jħallsu xejn, not even a cent. 

IĊ-CHAIRPERSON: Imma fil-kalkolu qed tinkludi kumpaniji li huma attivi fuq l-MBR però mhumiex attivi ekonomikament?

ONOR. CLYDE CARUANA: Attivi u għandhom in-nies impjegati magħhom. 

IĊ-CHAIRPERSON: Jiġifieri mhux fil-każijiet fejn l-isem għadu rreġistrat però l-kumpanija mhijiex qed topera.

ONOR. CLYDE CARUANA: Le. 

IĊ-CHAIRPERSON: Qed nistaqsi biex niċċaraha.

ONOR. CLYDE CARUANA: Qed tagħmel sew. Il-problema hija li għandna ammont sostanzjali ta’ kumpaniji li ma jħallsux tassazzjoni, jew għax jerġgħu jinvestuhom, jew għax jiġu minfuħa l-ispejjeż, jew għal raġunijiet oħra. Jiġifieri meta wieħed iħares lejn minn fejn tiġi t-tassazzjoni – u qed tagħmel tajjeb li qed telenka dan il-punt u qed nieħu pjaċir bih – naraw li għandek it-tassazzjoni tal-individwi, u ammont sostanzjali wkoll mill-5% tal-kumpaniji barranin, imma dawk lokali ftit li xejn iħallsu. Allura r-riluttanza tiegħi meta niġu biex nitkellmu biex innaqqsu l-corporate tax ġejja mill-fatt li l-ħsieb tiegħi huwa xprunat min-numri, u jien ma nistax inċaħħad lill-Gvern minn dak il-ftit income li ġej minn dawk il-kumpaniji li qed iħallsu t-tassazzjoni. Il-ħsieb jgħidlek li l-ewwel nirranġaw is-sitwazzjoni kollha, naraw li qed niġbru dak li rridu niġbru, imbagħad m’għandniex problema li ngħaddu għat-tnaqqis. 

IĊ-CHAIRPERSON: Ministru, ippermettili nqajjem argument li qed iqum f’dan id-dibattitu. U se nkun qisni l-avukat tax-xitan. L-istatement li inti qed tagħmel hu li dawn mhumiex qed jiddikjaraw dħul. 

ONOR. CLYDE CARUANA: Profitt.

IĊ-CHAIRPERSON: Fil-fatt eżattament fuq dak huwa l-argument.  Kont se nistaqsik jekk hux dħul jew qligħ.

ONOR. CLYDE CARUANA: Profitt.

IĊ-CHAIRPERSON: L-argument li se nagħmillek huwa dan: Meta jkollok kumpanija li tiddikjaralek profitt, jiġifieri li wara li żburżjat l-ispejjeż għandha “daqstant” profitt…  Hemm l-argument li jgħidlek li s-sidien mhumiex jitħallsu mill-profitt imma qed jiddikjaraw paga tagħhom u allura għalhekk il-profitt ma jkunx qed jidher. Jiġifieri l-argument li qed iqum hemm barra hu li jekk jien għandi kumpanija ma jfissirx li se nitħallas biss mill-qligħ, imma mill-kumpanija forsi nieħu paga u dik il-paga allura tkun qed tnaqqas mill-qligħ. Ministru, allura l-argument li qed iqajmu dawn in-nies ma jreġix?  Ma nafx jekk fhimtnix.

ONOR. CLYDE CARUANA: Iva, fhimtek. Inti qed tgħid li wieħed jixrob il-profitt kollu għax qed jieħdu f’paga, imbagħad qed iħallas bil-personal income tax minflok...

IĊ-CHAIRPERSON: Jiġifieri t-taxxa tkun qed titħallas, però tiġi ddikjarata bħala spiża fuq pagi.

ONOR. CLYDE CARUANA: Hekk hu. Nirrifjuta li naċċetta l-argument, għar-raġuni sempliċi… Xi deputat min-naħa tal-Oppożizzjoni, li nsejt min kien, għamilli numru ta’ mistoqsijiet dwar il-personal income tax, ċjoè x’inhu l-income, bejn €60,000 u €80,000, bejn €80,000 u €100,000... Jekk wieħed iħares lejn dawk in-numri wkoll jara li ma jikkorroborawx din l-evidenza. 

IĊ-CHAIRPERSON: L-Onor. Graham Bencini.

ONOR. GRAHAM BENCINI: Ministru, ħa nieħdok pass lura fuq il-ħlasijiet tar-refund tal-VAT li, kif għedt tajjeb inti, qed isiru b’mod aktar effiċjenti, jiġifieri nikkonferma dak li qed tgħid inti, għax qed narawha fil-prattika. Permezz tas-sistema li intom investejtu fiha se ttejbu wkoll it-timeline li bih isiru l-pagamenti tar-refunds ta’ dawk il-kumpaniji bis-sidien marbutin? Jiġifieri qed nitkellem fuq is-six-sevenths, five-sevenths u two-thirds refunds.

ONOR. CLYDE CARUANA: Jien infurmat li fil-maġġor parti, bejn wieħed u ieħor, pagament jieħu madwar xahrejn jew tlieta biex isir. Meta pagament idum, sinjal li jkunu jridu jsiru ħafna aċċertazzjonijiet. Dan japplika għall-VAT u għall-income tax.  Meta xi ħaġa ddum, sinjal li għax ikun hemm bżonn li tiġi investigata fit-tul. Ħafna drabi, tas-six-sevenths tal-barranin idumu biex isiru għax l-ammonti jkunu sostanzjali.  Pereżempju, l-aħħar darba  kienu qed jgħiduli li kumpanija ħallset €250 miljun f’taxxa bil-35%, u jekk jingħata l-green light biex din tingħata lura six-sevenths ta’ dak l-ammont, ara kemm tkun trid tagħtiha lura. 

ONOR. GRAHAM BENCINI: Imma ara kemm tkun qlajt.

ONOR. CLYDE CARUANA: Kollox sew, imma if you get it wrong, u wara tinduna li jkun hemm xi ħaġa ħażina, dawk il-miljuni kollha jkunu ħarġu. Jiġifieri r-refunds, speċjalment tas-six-sevenths, are treated with caution u jgħaddu minn ħafna għajnejn biex isiru l-aċċertamenti meħtieġa minħabba diversi affarijiet, għax kif qed ngħid, il-volumi jkunu kbar u huwa important li dak li jkun qed jitħallas, ikun qed jitħallas b’mod korrett.

ONOR. GRAHAM BENCINI: Imma pagamenti daqstant kbar mhumiex in-norma, huma one-offs. Jien qed nitkellem fuq volumi għax jien għandi każijiet ta’ refunds li jammontaw għal eluf ta’ ewro. Ministru tista’, jekk jogħġbok, tgħid jekk hemmx xi sistema in the pipeline biex dawn il-proċessi jsiru iktar effiċjenti? 

ONOR. CLYDE CARUANA: Safejn naf jien l-income tax lokali, VAT, eċċ., isiru… F’dan il-każ they treat them with more caution, jiġifieri l-iktar li nista’ ngħid hu li jekk hemm xi dewmien esaġerat – ma nafx f’dan il-każ kemm damu – huwa l-outlier iktar milli n-norma. 

ONOR. GRAHAM BENCINI: Rigward is-70% tal-kumpaniji Maltin li ma jħallsux taxxa, taf kemm minnhom huma ta’ sidien barranin, jiġifieri huma holding companies, jew mhumiex soġġetti għall-income tax f’Malta għal diversi raġunijiet, jew inkella qed jużaw il-participation exemption jew il-100%  tax refund u allura jkollhom raġuni għalfejn ma jħallsux it-taxxa?

ONOR. CLYDE CARUANA: Numru eżatt ma nafx nagħtihulek bl-amment, però li nista’ ngħidlek hu li malli wieħed jibda jagħmel il-filtering tas-sistema – meta qamet din id-diskussjoni fil-pajjiż qattajt numru ta’ sigħat nanalizza d-data – jisparixxulek ħafna miż-żgħar u medji, jiġifieri ma tantx hemm ħafna fejn iddur. 

ONOR. GRAHAM BENCINI: Ministru, wara li kien hemm alignment tal-Companies Act mal-Income Tax Act, li konna tkellimna dwarha jien u int fil-Parlament, fejn tajna exemption lil dawn il-kumpaniji żgħar mill-audit, rajtu xi differenza?

ONOR. CLYDE CARUANA: Għadu kmieni għax dik riedet tiġi applikata din is-sena.

ONOR. GRAHAM BENCINI: Grazzi.

IĊ-CHAIRPERSON: Allura x’se jsir dwar dawk is-70% tal-kumpaniji li mhumiex qed jiddikjaraw qligħ?

ONOR. CLYDE CARUANA: Domanda tajba għax kulħadd japprezza minn fejn tlaqna u fejn qegħdin, u allura l-ħsieb huwa ċar. Jien, meta nitkellem, ma tantx noqgħod indur mal-lewża li ngħid li dak li rridu niġbru għandna niġbruh u eventwalment irridu mmorru hemmhekk ukoll. U se mmorru hemmhekk anke permezz tal-investiment li qed isir fl-IT. Din is-sistema li qed nitkellem dwarha tas-SAS li qegħdin inħaddmu bħalissa bdiet tapplika f’Jannar li għadda, u għalkemm għadha lanqas għaddiet sena, diġà qed tħalli l-frott tagħha.  Eventwalment irridu nibdew nanalizzaw ukoll l-ispejjeż tal-kumpaniji u naraw jekk dak li qiegħed jidħol fl-accounts huwiex tal-kumpanija biss, jew inkella aħniex qegħdin immorru lil hinn minn hekk. Irridu naraw ukoll x’inhuma l-affarijiet li qegħdin jieklu dawk il-profitti kollha, u jekk hijiex xi ħaġa li qed tkun engineered jew inkella hijiex minnha. Qed ngħid dan kollu  għax, kif tafu, il-background tiegħi huwa ta’ ekonomista, u naħseb li it doesn’t make sense at all li jkollok kumpaniji li jibqgħu jikbru u jimpjegaw iktar nies, imma fl-istess ħin jgħidulek li  mhumiex jagħmlu profitt. Għalija it’s either one or the other. 

IĊ-CHAIRPERSON: L-Onor. Alex Muscat.

ONOR. ALEX MUSCAT: Ministru, il-biċċa għodda li għandkom meta tiġu biex tirkupraw dak li huwa dovut, meta ma jkunx hemm qbil, huwa permezz ta’ proċedura legali. F’dan is-sens x’qegħdin tagħmlu biex ikun hemm inqas dipendenza fuq li l-flus jinġabru mill-qorti? X’passi qegħdin tieħdu biex forsi taslu f’arranġamenti fejn it-taxpayer jaċċetta li għandu jħallas?

ONOR. CLYDE CARUANA: Il-fatt li llum il-ġurnata ma tistax tieħu loan jekk ma turix iċ-ċertifikat li inti għandek kollox kif suppost mad-Dipartiment tat-Taxxi Interni, diġà għen ħafna, għax kulħadd jaf li jekk se jmur il-bank mingħajr dak iċ-ċertifikat mhuwiex se jinqeda.  Meta jkunu waslu l-jiem li trid titħallas it-taxxa, jew meta jkun hemm taxxa dovuta, id-dipartiment qiegħed jikkomunika iktar ta’ spiss billi jibgħat SMSs u jċempel lin-nies.  Li qed ngħid b’dan kollu huwa li dak li għandek tiġbor mhux toqgħod tiġri warajh, imma iġbru mill-ewwel, għax it-tendenza hi li jekk tħallih u ma tiġbrux ikun hemm dewmien u qrati u x’naf jien. Anke meta wieħed iħares lejn il-filings u lejn kemm żdiedu r-rati u kemm qed jidħlu iktar fil-ħin, jara li l-administrative compliance żdiedet sostanzjalment, u dak diġà huwa fattur pożittiv. Semmejt ukoll kif anke d-dħul tal-Gvern żdied sostanzjalment, lil hinn minn dak li tista’ tagħtih l-ekonomija, però l-problema għadha ma ssolvietx kollha; baqagħlna iktar fejn nidħlu. Anke d-dipartiment stess, bit-tibdil kollu li għamel, qata’ in-nifs tal-istess impjegati tiegħu, għax dan l-investiment kollu fi żmien daqshekk qasir… Biex nagħtikom idea ngħid li all this turnaround has happened over the past three years, għax sakemm wieħed jiddiskuti x’se jagħmel, fejn irid imur, jagħmel it-tenders u x’naf jien, jgħaddi ż-żmien. Fi tliet snin biss saret din it-turnaround kollha, u issa, kif kont qed tgħid inti, Mr Chairman, it-triq ‘il quddiem hi to start clamping down on the other 70%.

IĊ-CHAIRPERSON: L-Onor. Alex Muscat.

ONOR. ALEX MUSCAT: Marbuta mad-dħul, fil-laqgħa preċedenti kien hawn mistieden is-Segretarju Permanenti, u tkellimna dwar in-non-collectables.  Hemm ċifri eżorbitanti, li qed jidhru li huma dovuti lill-Gvern, imma li fattwalment hemm ammont sostanzjali minnhom li mhuma se jinġabru qatt. U kellna diskussjoni f’dan is-sens, anke mil-lat tekniku. Xtaqt issa nistaqsi lilek, bħala l-Ministru responsabbli, rigward dan.

ONOR. CLYDE CARUANA: Din ġiet diskussa fi ħdan il-ministeru u konna bdejna niddiskutuha anke mal-Oppożizzjoni qabel kien hemm it-tibdil riċenti. Eventwalment se nerġa’ inqajjem l-issue, għax minħabba l-baġit ma kenitx, biex ngħid hekk, on the top of my agenda. Jien nixtieq li npoġġu madwar mejda mal-Oppożizzjoni u l-NAO, nindirizzaw l-issue ta’ x’jista’ jinġabar u x’ma jistax jinġabar, as in there would be no way to recover it, u naslu fi ftehim dwar dan. Jien lest li nimxi ‘l quddiem fuq l-issue jekk ikun hemm qbil unanimu bejn it-tliet naħat, għax jien ma rridx niġi interpretat li rrid nindirizza l-balance sheet tal-Gvern u b’xi mod qed nagħti xi amnestija. Qed ngħid dan biex il-kliem ikun ċar. 

Dwar il-każijiet, hemm diversi permutations. Id-dipartiment ħadem ħafna u għandhom l-eżempji tal-istanzi kollha għax, kif qed ngħid, hemm diversi permutations u kumplessi li jirrikjedu laqgħa ta’ ammont ta’ sigħat biex wieħed jifhem x’hemm u x’ma hemmx, imbagħad minn hemmhekk jittieħdu d-deċiżjonijiet li għandhom jittieħdu.  Però – u din hija l-istand tiegħi – jekk ma jkunx hemm qbil kif suppost dwar kif ikunu qed jiġu mħassrin dawk il-bad debts kollha…  Filwaqt li l-kollega, li huwa accountant, jifhimha, u jien li ġej minn dik id-dinja wkoll nifhimha, din tista’ tintuża wkoll bħala ballun politiku.

IĊ-CHAIRPERSON: Ftit tal-ġimgħat ilu f’dan il-Kumitat kienet saret riferenza għal korrispondenza li kienet intbagħtet mis-Segretarju Permanenti fil-Ministeru għall-Finanzi ta’ dak iż-żmien, is-Sur Alfred Camilleri, dwar diskussjoni li kien hemm bejn il-Ministeru tal-Finanzi u l-NAO dwar dawn l-uncollectables.  F’din il-korrispondenza kien hemm numru ta’ punti dwar x’għandu jiġi kkategorizzat bħala bad debts, u l-ġimgħa li għaddiet kellna diskussjoni mas-Segretarju Permanenti dwar dan.  Fost l-oħrajn jien staqsejtu kif se jserraħli moħħi, bħala Membru tal-Oppożizzjoni, li din mhux se tkun xi forma ta’ amnestija għal xi wħud. Fil-fatt, is-Segretarju Permanenti preżenti qal li jippreferi li dak li qal is-Segretarju Permanenti ta’ qablu jaqsmu u ma jmurx għas-sitt punti kollha f’daqqa, imma jmur għall-ewwel tlieta li hu sejħilhom aktar ovvji. Qed ngħid dan għall-finijiet ta’ record, għalkemm hemm it-traskrizzjoni kollha tad-diskussjoni, li kienet waħda profonda. Ovvjament aħna xxuttjajna l-ballun lura għand il-Ministeru għax kien is-Segretarju Permanenti stess li qal li din tirrikjedi valutazzjoni mill-ġdid, u suppost li l-PAC għandu jiġi nfurmat bir-rievalwazzjoni ta’ dak li kien sar diġà mis-Segretarju Permanenti ta’ qabel. 

L-Onor. Graham Bencini.

ONOR. GRAHAM BENCINI:  Aħna kellna laqgħa dwar dan u naqblu fuq il-fatt li rridu noqogħdu attenti li ma jingħatax il-messaġġ li se tingħata xi tip ta’ amnestija.  L-aktar ħaġa importanti għalina hija li l-proċess ikun wieħed trasparenti, bl-informazzjoni ta’ kull taxpayer ħalli b’hekk id-deċiżjonijiet jkunu trasparenti u ma jkunx hemm din l-interpretazzjoni fost in-nies. 

ONOR. DAVID AGIUS: Kumbinazzjoni din kienet se tkun id-domanda li kont se nagħmel qabel.  Ministru, kieku kellek tagħti persentaġġ jew ċifri ta’ dawk li fil-fehma tiegħek huma żgur non-recoverable, ta’ dawk li tista’ tiġbor, u ta’ dawk li huma problema biex tiġborhom jew li tista’ tiġborhom in the long term, kif taraha s-sitwazzjoni? 

ONOR. CLYDE CARUANA: Dak l-eżerċizzju sar, ma niftakarx in-numri bl-amment, imma l-aktar li nista’ ngħidlek huwa li fil-maġġor parti tal-każijiet il-flus ma jistgħux jinġabru. 

ONOR. DAVID AGIUS: Imorru ‘l fuq minn 50%? 

ONOR. CLYDE CARUANA: Iva. 

ONOR. DAVID AGIUS: Going back how many years?  Sentejn?  Tliet snin? 

ONOR. CLYDE CARUANA: Le. Imorru lura ħafna iktar minn hekk. 

ONOR. DAVID AGIUS: Le, jien qed nirriferi għal dak li ma tistax tiġbor.  Inti se tgħid li ma tistax tiġbor żgur minn sentejn ‘l hawn, jew anke mill-ġimgħa li għaddiet ‘l hawn, jew minn ħames snin ‘l hemm? 

ONOR. CLYDE CARUANA: Le, l-informazzjoni tmur lura anke b’20 sena u 25 sena. 

ONOR. DAVID AGIUS: Le, mhux kemm se tmur lura, dik nifhimha, imma mmorru... 

ONOR. CLYDE CARUANA: Ma tarax li mhux se tmur lura u tgħid li ta’ sentejn ilu mhux se tiġborhom jew ma tistax tiġborhom! 

ONOR. DAVID AGIUS: Ma nafx, għax tista’ tgħid li jekk xi ħadd miet, dak se tiġbru, imma minn fejn bdiet l-analiżi? 

ONOR. CLYDE CARUANA: Ħa nagħtik eżempju fuq dan li għadek kemm għedt, ta’ xi ħadd li jkun miet. Jekk tkun qed tiġri wara t-taxxa ta’ xi ħadd li jkun miet, se mmorru għand il-werrieta? Għax la aċċettaw il-wirt, qed jaċċettaw ukoll li jridu jħallsu dak il-kont. 

IĊ-CHAIRPERSON: Dan il-pajjiż għandu problema li l-werriet lanqas ikun jaf x’wiret proprjetajiet. 

ONOR. DAVID AGIUS: Mela mill-passat ‘il bogħod sal-bieraħ. 

ONOR. CLYDE CARUANA: L-analiżi hija lesta. Fil-fatt, kif qal il-kollega, kienet diġà saret laqgħa u trid terġa’ ssir laqgħa oħra għax illum...

ONOR. DAVID AGIUS: Jekk taqta’ barra dawk li taħseb li ma tistax tirkupra, kemm ikun fadal li nistgħu nirkupraw? 

ONOR. CLYDE CARUANA: Kien hemm ammont ta’ mijiet ta’ miljuni ta’ ewro li għadhom jistgħu jiġu rkuprati. 

ONOR. DAVID AGIUS:  Hemm mijiet ta’ miljuni ta’ ewro li għadhom jistgħu jiġu rkuprati. 

ONOR. CLYDE CARUANA: Iva. Qed nitkellmu fuq total ta’ biljuni ta’ ewro, imma minnhom għad hemm miljuni  li l-claim fuqhom tista’ tibqa’ ħajja. 

ONOR. DAVID AGIUS: Jiġifieri jekk illum kulħadd kellu jħallas dak li għandu jħallas... 

ONOR. CLYDE CARUANA: Hemm mijiet ta’ miljuni. 

IĊ-CHAIRPERSON: L-informazzjoni li għandu dan il-Kumitat hija li hemm €3.5 biljun arrears.  Dan li hemm fl-ittra tal-2020. 

ONOR. CLYDE CARUANA: Jidhirli li l-ammont kien aktar minn hekk, però ma nafx jekk humiex kwestjoni ta’ taxxa as in income tax biss, jew bil-VAT eċċ. 

IĊ-CHAIRPERSON: Le, globali, imma waqt il-laqgħa tal-ġimgħa li għaddiet kien hemm diskrepanza, saret mistoqsija fuqha u qed nistennew il-kjarifika. 

ONOR. CLYDE CARUANA: Ara, biex ma nitfixxklux fin-numri... 

IĊ-CHAIRPERSON:  Fl-2018 arrears estimated as non-collectable as a percentage of gross outstanding arrears kienu 84%, u l-ammont tal-gross arrears kien €4 biljun, jiġifieri t-€3.5 biljun li ssemma jreġi ma’ dan. 

ONOR. CLYDE CARUANA: Imma dak sal-2018. Għalhekk jien għedt li llum huwa ħafna aktar minn hekk. 

IĊ-CHAIRPERSON: Fil-fatt, tlabna kjarifika dwar dawn iċ-ċifri u qegħdin nistennew tweġiba. Il-ġimgħa l-oħra l-Kummissarju għat-Taxxa u d-Dwana tana ċifra differenti u konna tlabna kjarifika. 

ONOR. DAVID AGIUS: B’dak li għamilna din is-sena fil-Parlament, jiġifieri li dak li jkun iħallas u jevita l-qrati eċċ., kemm qed tikkalkula li se jirkupra flus il-Gvern? Għandna idea? 
ONOR. CLYDE CARUANA: Diffiċli ngħidlek ammont, u m’iniex se nispekula ammont, għas-sempliċi raġuni li... 

ONOR. DAVID AGIUS: Kien hemm almenu take-up tagħha? 

ONOR. CLYDE CARUANA: S’issa le, għax għadhom ma tressqux każijiet għand il-Kummissajru għax il-Kummissajru kien qed jiddiżinja l-istandard operating procedures (SOPs) ta’ kif se titħaddem biex l-affarijiet ikunu ċari. Jien għamilthielu ċara li jrid ikollhom framework ta’ kif se titħaddem din, biex mhux imur wieħed u jimxu miegħu mod u jmur ieħor u jimxu miegħu mod ieħor. Dawk saru, kien hemm qbil fuqhom bħala Gvern, u issa  nimmaġina li jibdew jidħlu l-każijiet. 

ONOR. DAVID AGIUS: Imma każijiet mhux biss dawk li ġejjin imma anke dawk li huma pendenti.  Hux hekk? 

ONOR. CLYDE CARUANA: Dawk li hemm pendenti quddiem il-Qorti wkoll u jagħżlu li jħallsu dan l-ammont. Fil-ġimgħat li ġejjin jibdew ġejjin l-ewwel każijiet. 

ONOR. DAVID AGIUS: Għax diġà hemm min jista’.  U jista’ jkun hemm oħrajn? 

ONOR. CLYDE CARUANA: Iva. 

IĊ-CHAIRPERSON: Jien se mmur lura fuq it-tabella li konna qed nitkellmu fuqha qabel tal-gross income tax categories. Din it-tabella hija għas-sena 2020, però l-ġimgħa li għaddiet, meta staqsejna jekk din hijiex indikattiva fuq ammont ta’ snin, ir-risposta kienet li hija simili ħafna għal dak li jiġri fuq medda ta’ snin. Fuq dik qed nistennew risposta wkoll ħalli nkunu ċari fuq l-ammont. 

ONOR. CLYDE CARUANA: Mhux se jkollok risposta għax tista’ tvarja ħafna. 

IĊ-CHAIRPERSON: Aħna tlabna breakdown tal-aħħar ħames snin kemm kienu arretrati biex nieħdu medja, però r-risposta kienet li ma kienx hemm varjazzjoni.  Veru li għandek dik il-fluctuation li semmejt ta’ 70% jew 80% li mhumiex qed jiddikjaraw profitt, però din it-tabella hija turija tad-dipendenza fir-revenue collection fuq il-ħaddiema. Jiġifieri l-ġbir tat-taxxi tal-Gvern għandu dipendenza qawwija fuq kemm qed tinqata’ u titħallas taxxa mill-paga tal-ħaddiem. Dan l-ammont għandu numru ta’ variables, fosthom il-perċentwal, il-paga, l-ammont ta’ ħaddiema, u l-infurzar fuqha. Jien se naqbadlek fuq waħda minnhom, u ċjoè ż-żieda fl-ammont ta’ ħaddiema. Huwa fatt, li naħseb li naqblu fuqu kollha, li f’dawn l-aħħar 13-il sena rajna f’pajjiżna ammont kbir ta’ ħaddiema, il-maġġor parti tagħhom third country nationals, li wkoll huma soġġetti għall-ħlas ta’ taxxa. 

ONOR ALEX MUSCAT: Kemm nagħmel korrezzjoni żgħira.  M’intix korrett meta tgħid li l-maġġoranza huma third country nationals. 

IĊ-CHAIRPERSON: Tal-ħaddiema ġodda qed ngħid. 

ONOR. ALEX MUSCAT: Inti għedt “third country nationals”, jiġifieri qed teskludi l-Ewropej. 

IĊ-CHAIRPERSON: Ħareġ ir-rapport mill-market labour. Fil-kas nista’ nikkwota ċ-ċifri eżatt. 

ONOR. ALEX MUSCAT: Biex nkunu preċiżi, il-bilanċ inqaleb meta l-Ingliżi ħarġu mill-UE u saru third country nationals. 

IĊ-CHAIRPERSON: Kollox sew, ovvjament minħabba l-Brexit. Kont qed nikkwota studju tal-Gvern, jiġifieri kont qed niddependi fuq... Fil-fatt, kont se ngħidlek, inti se teħodha kontra...!? Imma ħalli nkompli ħalli nimxu. Kont qed nitkellem dwar id-dipendenza fuq il-ħlas tat-taxxa mill-ħaddiem, u xtaqt nistaqsi jekk iż-żieda tal-ħaddiema hijiex qiegħda tirrifletti  fl-ammont ta’ ġbir ta’ taxxi? Jekk iva, għalfejn? Jekk le, għalfejn?

ONOR. CLYDE CARUANA: Il-Gvern ma jiġborx it-taxxi biss mill-income tax, għalkemm jiġbor ammont sostanzjali minn hemm.  U dan ivarja kull sena skont kif iħallsu l-kumpaniji.  Pereżempju, fil-corporate tax tas-sena l-oħra kellna tliet kumpaniji li waħedhom ħallsu mijiet ta’ miljuni ta’ ewro. U dak jgħawwiġlek il-figuri. Il-ħlas mill-VAT żdied sostanzjalment, u żdied ukoll il-ħlas mill-bolla.  Jiġifieri jekk wieħed irid jara eżatt kemm ġej u x’inhu ġej skont il-labour market, il-bolla hija indikatur aħjar mill-income tax. Bla dubju dawn ikkontribwixxew, jiġifieri t-tkabbir ekonomiku u l-fatt li hemm aktar nies jaħdmu, żiedu l-ammont, imma they are part of a bigger picture. Ma nagħtikx l-ammonti eżatt, imma... 

IĊ-CHAIRPERSON: Imma hija riflessjoni korretta? 

ONOR. CYDE CARUANA: Imma mhijiex l-unika waħda. Jiġifieri ma tistax tagħmel l-istatement li d-dħul tal-Gvern żdied għax żdiedu l-ħaddiema barranin. Jekk dik hija l-asserzjoni li trid tasal għaliha... 

IĊ-CHAIRPERSON: Le, mhux għal dak irrid nasal, u mhux hekk qed nistaqsik. Jien qed nistaqsik fuq il-proporzjonalità. 

ONOR. CLYDE CARUANA: Jien qed nagħmillek dan l-istatement biex ngħidlek li dik l-asserzjoni mhijiex korretta. Fir-rigward tax-shares, l-income tax żdiedet ħafna wkoll mil-lat ta’ corporate, mhux lokali imma dik tal-5%. Fil-fatt, fil-passat għamilt kummenti fejn għedt li rridu noqogħdu attenti x’nagħmlu dwar il-kwestjoni tal-pillar 2 u kemm nilagħbu mat-tassazzjoni, għas-sempliċi raġuni li dan il-pajjiż qed idaħħal miljuni kbar minn hemmhekk u kwalunkwe mossa li tista’ ssir li tista’ tipperikola l-corporate tax tal-5%, ikollha implikazzjonijiet kbar fuq id-dħul tal-Gvern. 

ONOR. GRAHAM BENCINI: Biex inkunu ċari, aħna qegħdin nitkellmu fuq ir-refund system tal-5%, six-sevenths, two-thirds... għax imbagħad hemm oħrajn. Min-naħa tagħna dejjem kien hemm qbil li nagħmlu minn kollox biex… 

ONOR. CLYDE CARUANA:  Nikkonferma.

IĊ-CHAIRPERSON: Imma lilna qalulna li dawk mhumiex ikkalkulati. 

ONOR. GRAHAM BENCINI: Dak huwa n-net. 

ONOR. CLYDE CARUANA: Kieku l-ammont kien ikun splodut. 

ONOR. GRAHAM BENCINI: Il-Ministru qed jitkellem fuq l-importanza li dak is-settur nipproteġuh. 

ONOR. CLYDE CARUANA: U qed ngħid ukoll li minn hemmhekk qed jiġu żidiet sostanzjali. 

ONOR. GRAHAM BENCINI: Kien hemm ukoll effett fuq l-elective tax, jew għadu kmieni? 

ONOR. CLYDE CARUANA: Le, għadu kmieni. U la qegħdin nitkellmu fuq hekk, punt interessanti... 

ONOR. GRAHAM BENCINI: Ġrejna ftit. 

ONOR. CLYDE CARUANA: Ma jimpurtax, imma huwa punt importanti li dan il-Kumitat għandu jkun jaf. Hemmhekk l-istorja kienet sejra banda u issa reġgħet tħarbtet kompletament, għax jidher li l-Istati Uniti tal-Amerka sa Diċembru li ġej se jakkwistaw dak li jissejjaħ safe harbour, li jfisser li huma jinqalgħu barra minn din is-sistema. Dan ifisser li wara li l-Istati Uniti se jkunu telqu, pajjiżi kbar oħra se jibdew jitolbu li jitilqu ‘l barra huma wkoll. U hekk se jiġri. 

ONOR. GRAHAM BENCINI: Il-Ġermanja hekk qed jagħmlu. 

ONOR. CLYDE CARUANA: Nikkonferma, jew niżvela mingħajr ma nsemmi ismijiet, li diġà kien hemm pajjiżi stati membri tal-UE li kitbulna u staqsewna jekk aħniex lesti li ningħaqdu magħhom biex nibdew nagħmlu l-isforzi tagħna mal-Kummissjoni biex naraw x’se jiġri fi ħdan l-UE. Jiġifieri filli f’daqqa waħda b’mod globali kulħadd sejjer f’dik id-direzzjoni, u filli l-Istati Uniti, wara li kien hemm bidla fl-amministrazzjoni, bidlet l-idea u se titlaq ‘il barra, u dan meta qabel  kienu ċ-cheerleaders.  Dan kollu wassal biex dan il-ftehim hekk imsejjaħ globali jibda jiżgritola ruħu. 

ONOR. GRAHAM BENCINI: Tista’ tgħidilna x’inhu l-feel fl-Ewropa? 

ONOR. CLYDE CARUANA: Għandek pajjiżi żgħar fil-Lvant u anke ftit imdaqqsin fiċ-ċentru tal-Ewropa li qed jibdew it-tfesfis fil-widnejn ta’ li rridu naraw x’se nagħmlu għax dan se jimpatta b’mod negattiv fuq il-kompetittività tal-kontinent Ewropew. Min-naħa l-oħra għandek il-pajjiżi tal-punent li huma aktar imsallbin finanzjarjament li huma aktar ortodossi fuq l-prinċipju, jiġifieri li jibqa’ hemmhekk. 

ONOR. GRAHAM BENCINI: U taħseb li din l-enfasi fuq in-nefqa tad-difiża se jkollha xi impatt? 

ONOR. CLYDE CARUANA: Qed tkompli tpoġġi l-pressjoni, imma nantiċipa li xi ħaġa se tiġri żgur. 

ONOR. GRAHAM BENCINI: Dalgħodu kont f’konferenza tat-taxxa tal-Malta Institute of Accountants (MIA) u  kien hemm wieħed mill-panelists li qal li l-Ġermanja qed jimbuttaw biex joħorġu mill-pillar 2 commitment. 

ONOR. CLYDE CARUANA: Qed issir pressjoni kbira. Nażżarda ngħid li sas-sajf tas-sena d-dieħla xi ħaġa trid tiġri. Għalhekk, l-appell tiegħi għall-Gvern u għall-Oppożizzjoni – għax nifhem li jkun hemm pressjonijiet li ġejjin minn kullimkien – huwa biex il-pajjiż jitratta din il-materja b’kawtela. M’hemmx il-ħtieġa li ngħaġġlu, għax ikun hemm min irid jgħaġġel, min għal skop u min għal ieħor, u ladarba s-sistema kollha kemm hi tibda tiżgritola ruħha, naraw.  Ejjew nistennew ħa naraw x’se jiġri. 

ONOR. GRAHAM BENCINI: Lest tikkonferma li kemm-il darba... 

ONOR. CLYDE CARUANA: Jien persważ li dan il-Kumitat ikunu qed isegwuh ħafna nies u rrid li l-messaġġ jasal fejn għandu jasal. 

ONOR. GRAHAM BENCINI: Iva, imma rrid ngħid li aħna dejjem konna fi qbil li rridu nkunu kawti u responsabbli minħabba l-impatt. 

ONOR. CLYDE CARUANA:  Iva.

IĊ-CHAIRPERSON: Ħa mmur lura, għax l-ewwel semmejna t-third country nationals u  rnexxili nsib in-numri li ġew ippubblikati u ħa nikkwotahom ħalli nkunu korretti. Fl-2013 kien hemm 11,000 mill-UE, ftit inqas minn 12,000 third country nationals, u 267,000 Maltin. Fl-2023 mill-EU telgħu għal aktar minn 37,000, third country nationals telgħu għal aktar minn 100,000 u l-Maltin naqsu għal 252,000.  Jiġifieri l-konklużjoni tiegħi dwar it-third country nationals hija minnha. Qed nikkwota minn dokumentazzjoni li ħareġ il-Gvern fil-bidu ta’ din is-sena. 

Se nibqa’ fuq dik, u se nqajjem argument li jqum ħafna drabi hemm barra minn aspett ekonomiku. L-ewwel kont qed nistaqsi fuq id-dipendenza fil-ġbir tat-taxxa fuq it-third country nationals. B’dan li se ngħid se nasal għal ċerti asserzjonijiet li, fl-aħħar mill-aħħar, naħseb huma bażiċi, loġiċi, u wieħed għandu joqgħod fuqhom. Jien naħseb li kemm il-Gvern kif ukoll l-Oppożizzjoni jaqblu li għandna ċerti setturi li jiddependu ħafna fuq il-ħaddiem tat-third country nationals. Bl-istess mod, il-permanenza ta’ dak it-third country national, wieħed ma jistax jikkomparaha mal-permanenza ta’ xi ħadd Malti. Jiġifieri jekk ikun hemm pajjiż ieħor li joħroġ b’xi ħaġa aktar attraenti biex jisraq il-workforce, aktar hemm ċans li third country national ma jaħsibhiex darbtejn li jiċċaqlaq – u qiegħed niġġeneralizza għas-sempliċi raġuni li dan huwa argument loġiku – milli li xi ħadd Malti, li qatt ma jkun għex xi mkien ieħor, jitlaq dak kollu li jaf u jmur għal dik l-option. Jiġifieri dak li qed ngħid huwa li d-dipendenza eċċessiva tagħna fuq third country nationals f’ċerti setturi tista’ twassal għall-imprevist li jkollok xi ġurisdizzjoni li tħajjarhom imorru lejha. Rajniha tiġri f’pajjiżi oħra, bħal pereżempju fir-Renju Unit, fejn kien hemm bżonn kbir ta’ healthcare workers u bdew jaraw kif se jkunu aktar attraenti biex jisirquhom mill-workforces ta’ pajjiżi oħrajn. Dan ix-xenarju, li jiġi pajjiż aktar attraenti, jisraqlek dik il-workforce u jħalli lilna bl-imprevist, kemm huwa xi ħaġa li dan il-Gvern qed iħares lejh u jgħid li din id-dipendenza jrid inaqqasha, jiġbidha lura?  U kemm taqbel miegħi fuq dan li qed ngħid? Naf li it’s a loaded question. 

ONOR. CLYDE CARUANA: Qed niddipartixxu ftit mir-rapport u mill-aspett ta’ dħul, imma se nwieġbek. Is-suq Malti huwa parti mis-suq globali, jiġifieri meta nkunu qegħdin nikkompetu għat-talent barrani m’aħniex qed nikkompetu waħedna u allura dak li qed tgħid inti dejjem qiegħed hemmhekk li jista’ jiġri. Teżisti wkoll, kif għedt inti, fil-qasam tal-carers, jew nurses, u ġieli laqtet il-kwestjoni tas-saħħa u allura jkunu jridu jerġgħu jagħmlu recruitment. L-unika risposta teknika li nista’ nagħti hija li s-suq tax-xogħol ta’ dan il-pajjiż irid jibqa’ biżżejjed attraenti billi joffri pagi għoljin biex ma jisraqhomlokx il-kompetittur tiegħek, imma fuq in-naħa l-oħra tal-munita irid ikun biżżejjed kompetittiv billi jara li jibqa’ jbigħ il-prodott tiegħu. Competition is what it is u għalhekk jagħmel sens li dan il-pajjiż jibda jinvesti aktar fil-kapital, għax il-kapital huwa inqas mobbli minn kemm hu l-ħaddiem. 

IĊ-CHAIRPERSON: Taħseb li dik hija d-direzzjoni li tieħu? 

ONOR. CLYDE CARUANA: Bilfors. 
IĊ-CHAIRPERSON: U qed teħodha bħalissa? 

ONOR. CLYDE CARUANA: Bdejna.  M’iniex se noqgħod nitkellem fuq il-baġit... 

IĊ-CHAIRPERSON: Le, mhijiex kwestjoni ta’ baġit. 

ONOR. CLYDE CARUANA: ...imma anke bil-mod ta’ inċentivi li hemm, bil-mod kif qed iġġib ruħha l-ME... 

IĊ-CHAIRPERSON: Ma jidhirx li hawn iktar mistoqsijiet, għalhekk nirringrazzjak, Ministru, talli ngħaqadt magħna. 

Il-Kumitat kien qabel li llum hija l-aħħar seduta dwar dan is-suġġett, u allura issa rridu nikkomunikaw is-suġġett li jmiss min-naħa tal-Oppożizzjoni.  Fil-kas nissuġġerixxi li l-ġimgħa d-dieħla jkollna seduta amministrattiva sabiex jiġi kkomunikat is-suġġett, imbagħad niltaqgħu  b’mod informali biex ikun hemm ix-xhieda  u l-eżerċizzju tas-soltu. Ovvjament ir-regoli kollha jibqgħu japplikaw. Jiġifieri qed naqblu li l-ġimgħa d-dieħla jiġi kkomunikat is-suġġett, u l-ġimgħa ta’ wara niltaqgħu in camera, għax ovvjament il-Membri tal-Gvern ikunu jridu ż-żmien wara li jiġu mgħarrfa bit-topic biex jagħmlu l-lista tax-xhieda  wkoll. 

Mela sal-5 ta’ Novembru se jkun qed jiġi kkomunikat is-suġġett magħżul min-naħa tal-Oppożizzjoni, fit-12 ta’ Novembru niltaqgħu hawnhekk b’mod informali biex niddiskutu l-lista tax-xhieda, u fid-19 ta’ Novembru nibdew bil-preżentazzjoni min-naħa tal-Awditur Ġenerali. 

Fl-3.53 p.m. il-Kumitat aġġorna.
